
      Әлбетте, ел-халық,Ўатан дәртин жырламаған шайыр жоқ шығар? Бирақ, 

ҳәр шайырдың өз айтар сөзи өз жолы бар. Халийла Дәўлетназаровтың да 

қосық дүньясында өзиниң ҳаўазы, өзиниң жолы бар. Халийла Дәўлетназаров 

өзиниң шайырлық жолын жетписинши жылларда баслады ҳәм 80- ши 

жыллардың орталарында белгили бир ҳаўазға ийе танымалы шайыр болды. 

Оның «Хат», «Сен маған керексең»,деп аталатуғын дәслепки топламлары 

шайырлықтың туңғыш соқпақлары болса да, оларда өткир сөздиң ушқынлары 

шашырап,жыллы сезимлердиң леби сезилип турар еди. Шайырдың кейинги 

жыллары шыққан «Ашық болмаған ким бар», «Хош қал жаслығым», «Дос 

болыў ҳәммениң қолынан келмес» топламлары  оқыўшы журтшылықтың 

сүйикли шығармалары болды, халық арасына кеңнен танылды.Бул 

китаплардың Бердақ атындағы мәмлекетлик сыйлыққа усынылыўыда 

тосыннан емес.  Халийла Дәўлетназаровтың қосықларының тематикасы көп 

түрли. Онда әдеп – икрамлылықтан баслап ышқы- мухаббат темасына дейин 

сөз болады. Оның шығармаларын оқып қарағанда, оның баслы жыры халық 

тәғдири, ел тәғдири, Ўатан тәғдири екенин көресең.80 ши жыллардың ақыры 

90 жыллардың басында Өзбекстан ҳәм Қарақалпақстан  бир туўысқан болып 

бирлесип, өз алдына шаңырақ көтериў ушын, келешек әўладқа азат ҳәм абат 

Ўатан қалдырыў ушын гүреске түсти.  Халийла Дәўлетназаровтың ел тәғдири 

туўралы жалынлы қосықларының көпшилиги тап усы абыржы жыллары 

шықты. Оның «Қарақалпақстан», «Ғайры журтлардағы қарақалпақлар», 

«Қарақалпақлардың қара қалпағы» қосықлары елдиң бирлигин билиўге, елдиң 

ерлигин таныўға жәрдем еткендей сезиледи. Халийла Дәўлетназаров халықтың 

өтмиш тарийхын, оның бүгинин келешегин бир деп билген шайыр.Халық 

өзлигин өтмиши арқалы таныйды, келешекке умтылыў арқалы раўажланады. 

Халийла Дәўлетназаровтың ашықлық қосықлары өз алдына бир төбе. 

               Жаслық көшелери қызыллы-жасыл, 



     Умит жипеклери ҳасылдан –ҳасыл,  

     Мухаббат пасылындай жоқ шығар пасыл 

   Бул бостанда сайран етпеген ким бар? 

 

 

Шынында да ашық болмаған ким бар? Мухаббат қосығын айытпаған ким бар? 
«Оның сен маған сүйемен деп едиң…», «Мухаббат сен маған келгейсең», 
«Көзлериң кийиктиң көзлерине мегзер», «Егер еслей алсаң» тағы басқа 
қосықлары адамдағы ең гөззал, ең ҳасыл сезимлердиң бири болған мухаббатты 
көркем сөзлер кестеси менен береди. Оның  «Насрый қосықлары» буның  
дәлийли. Проза менен қосық жазыў дүнья әдебиятында бар дәстүр. Бирақ 
бизиң әдебиятымызда кемнен кем ушырасады. Халийла Дәўлетназаров  
насрый (проза) сөзлер менен терең ҳәм нәзик лирикалық сезимлерди бериўге 
болатуғынлығын көрсетти.ХХ әсирдиң соңғы 30 жыллығында қарақалпақ 
әдебиятында жаңа лирик форма есапланған насырый қосықлар пайда болды. 
Насырый қосық жазылыў формасы бойынша насыр, ал мазмуны бойынша 
лирика, эмоционаллық сезимталлығы басым, поэтикалық сөз маржанларын 
өзинде жәмлестире билген, ритмликке ийе көркем форма.Қарақалпақ 
әдебиятындағы насырый қосықлар тийкарынан шайыр Халила 
Дәўлетназаровтың аты менен байланыслы. Себеби, ол насырый қосық 
формасының кәмил устасы болып жетилисти. Шайыр өзиниң 
дөретиўшилигинде қарақалпақ насырый (эпифания) қосықларының көркемлик 
дәрежесин арттырыў ушын шайырлық талантын иске қосты. Шайырдың 
“Өмир”,“Көзлер” ,“Мухаббат қайғы”, “Мүрәжатнама”, “Бахыт қусы” ҳәм т. б. 
насырый қосықлары жоқары көркемликке ийе. Оның усындай шығармалар 
енгизилген “Әлўидағ мухаббат, әлўидағ!”, “Хош қал, жаслығым” 
атамасындағы насырый қосықлардың топламы жарық көрди. Насырый қосық 
қара сөз бенен жазылатуғын болғанлықтан оны дөретиў әпиўайыдай 
туйылады. Бирақ бул форма шайырдан үлкен шеберликти талап етеди. Себеби, 
қара сөз көбинше эпика жанрына мас түседи.Ол эпикалық баянлаўға бейим. 
Соның ушын да  шайыр Абдулла Ариповтың “мазмунда -өмир, формада- 
искусство болсын”(1) деген пикири насырый қосықларға да толық 
тийисли.Халийла Дәўлетназаровтың ғәрезсизлик жылларындағы шайыршылық 
келбети менен оның лирик қаҳарманларының ишки дүньясының руўҳыйлық 
сыпатлары, олардың дәўирге белгили дәрежеде сәйкеслиги, қулласы, сөз 
шебери поэзиясының сырлары көз алдыңызға келеди. Шайыр ең алды менен өз 
журтын, өз ел халқын-Республикасын жырлайды.Сол ушын да оның мынадай 
қатарлары ғәрезсизликке пидайылық пенен Ўатан сүйгишлик, патриотизмниң 
айқын тымсалы: 

 

Биз уллы жаўынгер халықтың урпағы,  



Есейген көркейген әрманы –бағы, 

Әйне жаслық, әйне наўқыран шағың, 

Шадлықта сайранла, Қарақалпақстан! 

Бахыт бостанымыз- ойы ҳәм қырың, 

Бардур Ана меҳри, илаҳий нурың, 

Қәдем нық, шағласын еркинлик жырың, 

Қалмағыл әрмана, Қарақалпақстан! 

 

Әлбетте, бул көтериңки руўх еркинлик пенен ғәрезсизликтиң епкини 

менен дөреген десек, шайыр олар менен шекленбей, өз лирик 

қаҳарманларының келешек әрманларын тағы да раўажландырыўды мақсет 

етеди, тағы да кеңирек еркинлик ҳаққындағы ойларын сәўлендиреди. Бир 

сөз бенен айтқанда ,Халийла Дәўлетназаров өзиниң барлық шығармалары 

менен ғәрезсизлик жылларында жоқары патриотизм менен гуманизмди 

жырлады, ҳақыйқатшыллық пенен суўғарылған лирик қаҳарман жүрегин 

терең ашатуғын мәртликке толы поэзия дөретти, туўған жердиң топырағы 

менен қәдир-қымбатын, мухаббатты қәстерлеўши поэмалар жазды. Усылар 

арқалы шайыр бизиң заманымыздың танылған сөз устасы болып танылды 

десек арзыйды. 

 

 

 

 

 

 

 

 

 

 



Халийла Дәўлетназаровтың 

өмири ҳәм дөретиўшилик хызмети 

 
 

 

       Шайыр Халийла Дәўлетназаров бүгинги күни халқымыздың ең 
сүйикли шайырларының бирине айланды. 1952-жылы 10 февральда Кегейли 
районының «Халқабад» аўылында дийхан хожалығында дүньяға келди. Ол 
Халқабад аўылындағы 25-санлы орта мектепти 1969 жылы табыслы 
тамамлады. Соң ол Нөкистеги көркем өнер училищесинде оқыды.Әскерий 
хызметте де болып қайытты. 1977-жылы ол «Қарақалпақстан 
жаслары»газетасына әдебий хызметкер болып жумысқа алынады. Бирнеше 
жылдан соң Қарақалпақстан телерадиокомпаниясына редактор, бөлим баслығы 
соң, «Қарақалпақстан» баспасында редактор, 1996-жыл 10 февральдан «Еркин 
Қарақалпақстан» газетасының бас редакторының  орынбасары лаўазымында  
табыслы ислеген. 1979-1985-жыллар аралығында Бердақ атындағы қарақалпақ 
мәмлекетлик университетиниң филология факультетиниң студенти болды.Ол 
Өзбекистан ҳәм Қарақалпақстан  журналистлер аўқамының ағзасы.Үш ул ҳәм 
үш қызды өсирип, тарбиялап, ақлықлары ҳәм өмирлик жолдасы менен бирге 
бахытлы турмыс қурып жасап атырған ата. Ол журтшылығымызға бир неше 
поэзиялық топламларды саўға етти. Сондай-ақ, оның Аббаз, Садық 
шайырлардың жолын даўам етиўши қыссаханлығы да айырықша ҳүрмет пенен 
тилге алынады. Халийла Дәўлетназаров поэзиясы өзиниң сезимталлығы, 
расгөйлиги ҳәм әпиўайылығы менен дараланып турады.Ол не ҳаққында сөз 
етсе де, жақсы ислерге сүйинип, намақулшылықларға күйинип шын кеўилден 
айтады.Поэзиясының илҳамлы қыл қәлеми менен рәң -бәрең сүўретлер 
салыўға ериседи. Халийла Дәўлетназаров қарақалпақ әдебияты, мәденияты 
көркем өнериниң раўажланыўына өз үлесин қосып киятырған, шайыршылық 
пенен қоса қыссаханлық жағынан да көзге түсип киятырған инсанлардың бири 
болып табылады. Насырый қосықларынан 10 нан артық китаплар, 8 поэма, 100 
ден артық эпифаниялар (насырый қосықлар), 200 ден артық публицистик 
мақалалары басып шығылды. Олардан, «Хат» (1980), «Сен маған керексең» 
(1986), «Сен жақсы қызсаң» (1988), «Ашық болмаған ким бар» (1991), «Хош 
бол жаслығым» (1993), «Әлўидағ мухаббат, әлўидағ» (1993), «Дос болыў 
ҳәммениң қолынан келе бермейди» (1994), «Ашық болып жасаң» (2011), 
поэзиялық китаплары ҳәмде “Ҳасирет ҳәўири” (1985), “Тынышлық ҳаққында 
сөз” (1986), “Анама хат” (1987), “Әлўидағ мухаббат,  хош бол жаслығым” 
(насырый) (1993), “Зийўарий шежире” (1995) ҳәм (2016) “Батырлық баязы” 
поэмалари. 1997 жылда “Өзбекистан Республикасында хызмет көрсеткен 
журналист”атағын алды. 2015- жылы «Қарақалпақстан Республикасы халқ 
шайыры» атағын алды.  Мийнет стажы 40 жыл.  



«Амударья» журналы 2017-жылда Грант есебинен жас китап оқыўшылар 
ушын латын ҳәм кирилл “Китаплар—досларым мениң” сериясында 2-атамада 
китапларды баспадан басып шықты.  Халийла Дәўлетназаров 2000- жылы 
Ташкент қаласындағы Қарақалпақстан Республикасы әдебияты ҳәм мәденияты 
күнлерине қатнасып, оқыў орнында, кәрханаларында, ушырасыўларда қысса 
жолында қосықлар оқыды.Қоңсылас Хорезм ўәлаятында Қарақалпақстан 
мәденияты күнлеринде қатнасып, Гүрлен, Хийўа қалаларында  болды ҳәм 
дослықты жырлаўшы темасында публистикалық мақалалар жәриялады. 
Сурхандәрья ўәлаятының Термиз қаласында болып өткен «Алпамыс» 
дәстанының 1000 жыллығына бағышланған ақын шайыр бақсылардың 
халықаралық таңлаўында қатнасып, төрешилер тәрепинен ылайықлы 
баҳаланды. Сурхандәрьяда «Байсын бәҳәри» фестивалына қатнасыўшы 
қарақалпақстанлы бақсы –жыраўларға басшылық етип барды ҳәм өзин 
қыссахан сыпатында көрсетип қайтты.1995-жылы Алматы қаласында болып 
өткен түрк халықларының жер жүзилик музыка симпозиумында қыссахан 
сыпатында қатнасып қайтты.Шайырдың қосықлары «Ўзбекистон адабиёти ва 
санъати» газетасында, Өзбекистан баспа сөзлеринде «Шарқ юлдузи», «Ёшлик» 
журналларында жарық көрген. Қазақстанның «Дана» журналында бир дүрким 
қосықлары басылған.  

 Ақ қағазлар зәрүр қәлемге,                                                                                             

 Ай менен күн зәрүр әлемге,                           

    Ғәрип  ашық зар,  Шаҳсәнемге,-              

    Сен маған керексең… 

                                             

                                                                                Жүрегимниң қуяшы-көзиң, 

                                                                                Исмиң болды тек, айтар сөзим,                                    

                                                                                Жойтпаў ушын өзимди өзим,   

     Сен маған керексең  …                                                                                                                                                 

                                                                               

 

                                                                                Гөззаллықты таныўым ушын,               

      Қосық пенен қалыўым ушын, 

                                                                                 Өшип қалмай жаныўым ушын                                                                                          

                                                                                 Сен маған керексең …  

    

    



                                                                                

Қарақалпақстан телевидениесинде ҳәм радиосы архивинде (Алтын 

фондында)Халийла Дәўлетназаровтан жазып алынған бир неше саатлық 

еситтириў, көрсетиў ҳәм қысса қосықлары сақланған. Ол республикалық, 

қалалық «Сен жалғызсаң, сен муқаддессең, Ўатан», Зульфия атындағы 

мәмлекетлик, «Ниҳол» жас атқарыўшыларының, Аймыхан Шамуратова, 

Даўытбай Қайыпов, Замира Хожаназарова атындағы республикалық 

таңлаўларда төрешилер топары белсендилериниң бири. Бир неше онлаған 

қылып айтып жүрипти. Шайыр қәлеминен дөреген шығармалары кәсиб-хунар 

